禱告文式
禮拜日早晨
聖經〈約翰傳福音書第四章第二十三二十四節〉

日至、今是矣、真崇拜者、以神以誠拜天父、蓋天父欲人如是拜之、上帝乃神、拜之者、亦必以神以誠、

禱告文

恭謝慈悲天父、永活上帝、幸蒙爾賜下鴻恩、保佑我等、昨夜睡臥平安、使我等今日、又能保全生命、惟賴救主耶穌基督、拯救我等靈魂、代贖我等罪愆、念此莫大鴻恩、故當誠心感謝、痛悔我從前罪惡深重、心實慘傷、我今定心立志、斷勿敢再犯前非、總要懇求吾主、速賜聖神開導我心、潔凈我靈、加我信德、助我力量、使我終身願從主之正道、遵守主之聖旨、上能敬畏天父、下能仁愛眾人、再求吾主、保護我等、今日都能守住安息日規矩、樂行眾善、免作諸惡、戒所當戒、爲所當爲、切聽教師宣講聖書、必使我等恆記在心、永念不忘、虔誠禮拜、一心禱告、但我等崇拜、必當如爾所欲、以神以誠崇拜爾、望主賜恩、矜憐我等、矜憐我等、今我並非虛籲爾至尊名號、我心實望爾全善聖神常居我心、爲我心主、慈悲天父、我等切心禱告、不但爲己一身而已、更求爾使我等父子兄弟、以及一家人眾、共聚會堂、同心讚頌、願其觸目驚心、都能記念爾天父恩惠、久遠不忘、至聖上帝、惟願爾降下恩澤、充滿天下、使得普世之人、無一不敬主名、無一不悔己罪、勿存惡念、勿起邪心、使其都能勉力遵依真道、誠心考究聖書、致使福音救道、如日普照、異端邪教、似雪盡消、天父歟、我等望爾速賜聖神、如雨而降、可使萬口讚揚爾至善聖名、萬膝跪拜爾至尊上帝、懇求吾主上帝、勿遠離我、勿厭棄我、總要俯聽我之禱告、垂允我之祈求、皆賴吾主耶穌基督之功、啊們！〈譯卽我心所願也〉

禮拜日晚刻

禱告文

全能上帝、至尊天父、我等仰受鴻恩、感謝不盡、向則我心剛硬、我志昏迷、若非主賜聖神感化我心、焉能信從真道、棄邪歸正、使我今日得能共聚會堂、遵依安息日禮節、欽崇禮拜、讚揚主名、同享和平之福、共得救贖之恩、惟是我心與身、罪孽良多、負恩實甚、幸蒙吾主仁恕慈愛、不忍卽加刑罰、絕我生命、所以我心極痛極悔、堅定志願、再不敢復蹈前非、若論我之罪惡、本非輕易可赦、惟賴救主耶穌救贖功勞、又蒙慈悲天父、無限恩惠、故我等敢在爾主前、哀籲懇求、伏乞吾主、赦免吾等罪惡、再賜聖神恩寵、開我明悟、加我信德、助我力量、又使我等篤實虔誠、謹守主命、終身不懈、倚賴吾主受苦功勞、切心祈禱、望賜仁慈、勿以我惡而壓聽我禱、務賜聖神、感動我心、使我等愈明真道、克除私慾、細念今日所聽聖書、查察我自己言行思慮、果能與聖書相對否、必須自省自責、有則改之、無則功勉、懇求吾主、總勿使我等陷入魔鬼羅網、要扶助我等、遠離世俗邪妄、又願會中兄弟姊妹、皆蒙主恩、使其赤心尊主於萬有之上、專心率循乎永生之道、謹防私慾內興、時刻記念天父生養大德、與吾主耶穌救贖鴻恩、又使我等相親相愛、彼此和睦、保守主命、祝謝主恩、如昔聖徒、協力同心、專望永生之業、待主臨日、共登聖善之域、吾父上帝、蒙爾慈惠、命教師傳播福音、遍行天下、願使皆能明白主道、求主愛聖教師、保全其德行、完備其職分、又使聽道之人、都能傾心悅服、互相勸化、凡百已聞道者、求主時常加恩、使其尊崇聖教、依順主命、一心奉事不怠、未進教者、求主開明其心目、能親萬物主宰、能覺自己罪愆、棄絕一切邪思妄行、專求吾主耶穌拯救靈魂、使其能得主所許永遠之福、再求天父、復賜無窮慈愛、矜憐我一家老幼、以及親友恩人、使其今夜勿遇一切禍難、勿遭魔鬼誘惑、皆得吾主恩惠保佑、賜其康泰平安、切祈吾主上帝、俯聽我等禱告、垂允我等祈求、俱賴救主耶穌基督功勞、啊們！
禮拜一早晨

聖經〈使徒猶大書第二十節二十一節〉

惟我良朋、當以至聖之道自建、感於聖神而祈、爾愛上帝是務、望吾主耶穌基督慈惠、俾得永生、

禱告文

感謝全能全智全善之上帝、賦我靈魂之恩父、昨夜蒙爾扶助、幸勿遭難、今朝早起、仰見恩光、普照於天地萬物之中、皆係發明主恩之浩大、忽然激動我心、是以感謝無窮、惟思我有隱惡、主所明知、我能悔改、主必寬恕、今我等伏地籲告、不勝痛悔、求主垂念爾愛子耶穌之功、赦免我等諸罪、我今堅定心志、願以至聖之道、勉力而行、凡所祈求禱告之意、皆得感於聖神而發、使我晨昏謹戒、惟以愛敬上帝爲務、倚賴吾主耶穌基督慈惠、誠心爲善、望得永生之福、又使我等勿貪非禮之財、勿取非義之物、又祈加我聰明、付我能幹、使我平生言行相符、心氣和平、仁愛眾人、謹守吾主聖善誡命、願使我等、至終恆忍、德無不備、尊榮上帝、伏求降福普天下君王官長、使其皆能識認真理、黜邪崇正、長享榮華、更求賜恩教師與會中兄弟、使其皆能節義虔恭、德業日增、又祈賜我等一家男女大小、以及親戚朋友、願皆身體康泰、靈魂清潔、直至世末之期、共享主所許永遠景福、我之祈禱懇求、全仗吾主耶穌救贖恩典、啊們！
禮拜一晚刻

禱告文

敬拜至聖至善、永生上帝、懇求全能全智、萬有主宰、我等誠心感謝、蒙主賜我今日平安、恩誠浩大、託賴爾寬惠仁慈、敢在爾天父前、虔心祈禱、念主造天覆我、造地載我、懸日月以照我、生萬物以養我、我有罪惡、又使耶穌降生救贖我、惟我昏愚懦弱、不能詳明正道、復賜聖神感化我、但我等名雖奉教、總未守全主命、常被私慾蒙蔽、嘗聽邪魔誘惑、以致心志游移、主見莫定、忘恩負義、罪誠大哉、今我等聚會、跪伏在地、哀哀禱告、愧悔我罪、總要求懇吾主、卽賜聖神開我愚昧、改我性情、變化我氣質、清潔我心思、使我等皆能謙卑自下、不起驕傲之心、溫柔相交、毋有暴戾之念、切望天父、念吾主耶穌救贖功勞、赦免我等萬重罪惡、又使我等、信從福音真道、稱爲耶穌門徒之人、惟信基督之恩、賴基督之功、得稱爲義子、蒙主矜憐我等、不照大罪報罸、幷求安定我等志向、能彀日省吾身、毋使溺惡不知、以致良心敗壞、惟有吾主至神至靈、明知我等思念行爲、判定善惡、毫釐無差、故我等切心求懇、望爾寬容我罪愆、拯救我靈魂、天父歟、爾實萬福之原、永生之主、今我等同心讚頌、感謝不盡、蒙爾鴻恩、覆護我等、今夜必得安康、可免危險、慈悲天父、聖善上帝、爾乃至仁之主、欲使天下萬民、改惡從善、享主永福榮華、特使愛子吾主耶穌基督、釘於十字架上、代贖眾人之罪、死而復生、今我等懇切求爾、願賜聖神感化人心、使彼皆能信奉救主恩道、棄絕虛假異端、一心虔誠事主、凡爲帝王官長之人、其權無一不由主賜、求主復賜其賢德、使其才幹、足以撫安天下、幷使其權柄、能彀顯揚聖教、凡遇患難困苦之輩、祈主賜其轉禍爲福、脫離魔鬼毒害、彼鰥寡孤獨之人、求主格外矜憐加惠、俯賜聖神安慰其心、保全其志、佑其無依肉身、救其至寶靈魂、伏乞仁慈天父、俯聽我禱、垂允我求、蒙爾鴻恩寬惠、併賴告主耶穌基督之功、使我等皆能進永生天國、啊們！
禮拜二早晨

聖經〈約翰傳福音書第六章第二十七節〉

勿爲可敗之糧而勞、當爲永生之糧而勞、卽人子與爾者、蓋父上帝以印命之也、

禱告文

感謝全能上帝、慈悲天父、我等昨夜蒙爾保佑、今日更求恩庇、使我等一日之中、辦理世事、勿至違背公義、勿狥我一己之私慾、干犯爾天父之誡命、蓋我平時、罪不勝數、實應受罰、只因蒙爾鴻恩寬恕、不卽加怒滅亡、今我心實悔改、望主仁慈赦免我等罪惡、並賜聖神恩寵、開導我心、使我明白真道、勿入迷途、勿爲今世可敗之糧勞心費力、當望天國永生之糧、勤勞事主、明知爾之鴻恩、曾以印命愛子耶穌、給與眾人、凡有真信悔罪、飢渴慕義者、主必賜其富足充滿、長享福祉、是以我等俯伏祈禱、虔誠祝謝、懇求吾主加我信德、付我力量、使終身學習耶穌榜樣、心常記念天父鴻恩、永遠不忘、倘遇艱難危險、皆能甘心忍耐、託爾恩佑、雖苦如樂、不至遇受魔鬼誘惑、狥從世俗邪風、以致良心敗壞、靈魂遭殃、務求吾主、拯救我等、出此兇惡之中、終享永生之福、又祈主仁慈普濟、保佑帝王官長、及我等一家老幼、親友隣人、使其皆能奉敬爾至尊上帝、獨一天爺、又知報答爾無極鴻恩、並祈萬國時勢平安、人心合一、各處年歲豐登、庶民富足、又使聖教廣行天下、凡百未聞福音之人、望主指引迷途、使其速聞真道、去邪歸正、悔改己過、信從救主、可得共享吾主所許永福、我之所謝所求、全賴吾主耶穌基督之功、啊們！
禮拜二晚刻

禱告文
無始無終、全能全智、至高上帝、至慈天父、我等瞻仰爾之榮光、爾之大德、屈膝祈禱、感謝不置、因爾無窮仁愛、降生救主耶穌、在世爲人、身如罪徒、德超天使、甘心受苦受難、釘死十字架上、代贖我等之罪、爾乃仁慈天父、我是兇惡奴僕、因我干犯聖誡、違逆天命、當爲之善事、不能勇往力行、不當爲之惡事、常從私慾妄行、非但事後省察、自知作惡重重、卽在臨事之際、亦有明知故犯、所以我等拜伏主前、求爾許我倚賴耶穌救贖功勞、赦我不可勝言之罪惡、救我無所逃命之刑罰、凡我生平之事、以及今日早夜所爲、總總不合於理、主所不悅者、皆蒙矜憐、不再追究、惟託天父慈恩、使我不潔不義、犯罪觸法之人、能免永苦惡報、可望常生景福、天父歟、普世之人、咸忘爾恩、皆因狥從私慾、沉溺世俗、或貪爵祿貨財、或慕名聲權勢、或信異端邪說、或怨疾苦艱難、如此存心起念、必受爾上帝之罸、此非主棄絕我等、實我等自絕於主、是以我等念爾鴻恩、不敢少怠、願遵爾命、願守爾誡、使我等虔誠奉事爾恩主、專心考究爾真理、時刻望主賜恩、感化我心、勿使心懷驕傲、輕慢年長老成之輩、勿敢恃勢強橫、凌逼孤寡窮苦之人、惟願心服救主耶穌、親愛同會兄弟姊妹、使我等皆能效法天上天使、學習古昔聖徒、今在爾聖善上帝尊前、懇切祈求、乞賜聖神、洗潔我心汚穢、指引天國要道、誠使我等、克治傲慢之氣、憤怒之情、貪婪之心、疾妒之念、勿至作亂犯上、好勇鬥狠、損人利己、造言生事、種種罪惡、皆能棄絕、又使我等專心致志、講究聖書、訓誨家屬、勸化眾人、又祈吾主、眷顧會中教友、一家老少、親戚故舊、以及世上艱難困苦之人、保佑其今夜平安、使其心知悔改前非、勿再陷溺罪惡、賜其肉身缺少、救其身後靈魂、待至末期、得享主所許永福、以上所求、惟賴吾主耶穌基督功勞、啊們！
禮拜三早晨
聖經〈保羅達加拉太人書第六章第七節〉
毋自欺也、上帝不可罔也、蓋所穫必觀所種、種以欲者、則所穡亦欲而敗壞、種以神者、則所穡亦神而永生、行善勿怠、力不中輟、屆期可穫矣、有機可行善於眾、則行之、於信主之人尤急、

禱告文
祝謝天父上帝洪恩、昨夜蒙爾佑我平安、今日再求爾仁愛我眾、加我信德、付我智慧、使我痛心追悔已往罪愆、惟願克治心中私慾、勿以財物累我靈魂、勿以驕泰傷我和氣、使我誠心敬主、切意愛人、上帝歟、我等仰慕至善之光、真義之門、倚賴耶穌救贖之功、得稱爲爾之義子、豈可再行詐偽之事、欺昧自己良心、當常念爾全能全智上帝、明鑒人之詭譎奸巧、凡百所收、必定看其所種、種以私慾之人、則所收亦敗壞之浮財、種以聖神之人、則所收亦永遠之靈產、願主使我行善不怠、始終如一、至於收成之日、可穫百倍美利、有機可以行善於眾、使我卽當盡力行之、必於信主之人尤要、是以我等伏地哀求、望主矜憐、許賜聖神、時時護我、勿被邪魔誘惑、勿爲世俗憧擾、使我一身生謹守主命、勿違主誡、至於身後、能得主所許天國永福、又求至仁天父、願爾普賜聖神、保佑帝王官長、使其治理天下、各盡職分、可免飢饉之憂、兵革之患、並爲各處監督教師、及吾父母妻子、兄弟姊妹、以至艱苦患難之人、求主賜其信德堅固、望德虔誠、愛德充滿、無論居家出外、皆能蒙主恩庇、在世康泰平安、至終得進主榮華永福之域、伏祈吾主、聽我禱告、准我祈求、皆賴救主耶穌基督之功、啊們！
禮拜三晚刻
禱告文
大恩之上帝、永活之聖爺、全能全智、萬有之主宰、至聖至善、生民之天父、吾等屈膝爾前、感謝吾主造成生養之德、耶穌捨身救贖之恩、聖神感化洗滌之惠、今我蒙主仁愛、得稱爲爾義子、求主矜憐我等、照顧我等、使我勿從世俗虛假、迷入邪途、勿聽魔鬼誘惑、誤走歧路、況我等已稱爲耶穌門徒、再不敢復違爾命、追念吾自己平日之行、負爾無窮慈愛不少、犯著至公律法又多、我今深悔痛改、哀求赦免我罪、惟恐昏昧軟弱、復蹈前愆、更求吾主加恩保佑、憐憫我有罪奴僕、得吾主賜恩拯救、可爲爾愛子耶穌、降生受死所贖之新人、願賜聖神感動、使我自知悔罪、感謝慈恩、是以念爾天父無窮仁愛、爲我罪惡、降生代贖之事、銘刻我心、永念不忘、願主常常俯賜聖神、時時加添恩澤、開明我等心竅、能釋奧妙真理、扶助我懦弱、啟發我愚蒙、使我常念審判嚴明、必當竭力爲善、並使相信相望之德、堅固不移、又以仁愛之心爲本、生忍耐之心、絕憤怒之氣、勿畏世間苦難、除滅心內私情、又使我行止動靜、皆遵主旨、言談講論、悉合聖書、離開罪惡緣由、保守福音道理、凡有無心錯誤、冒犯聖教誡命者、惟祈吾主速使省晤、終得全善無捐、上帝歟、我知爾乃至尊、不厭我等之畢微、爾本至善、不棄我等之罪汚、此皆靠吾主耶穌救贖功勞、故我等尚敢近爾至聖臺前、頌讚天父無限之仁愛、仰望上帝正大之榮光、祝謝耶穌救贖之恩惠、是以我等早夜禱告、痛悔己罪、望主無極仁恩、寬恕憐恤、不念我等舊惡、得免暗府報罸之苦、惟願我主俯允我求、使我等皆作天國新民、享主所許榮華永福、又祈佑我父母妻子、兄弟姊妹、親隣朋友、使其今夜平安康泰、一生行義愛主、欽崇耶穌正道、至於身後、皆得上登天國、同見上帝榮光、以上所求、皆賴吾主耶穌基督之功、啊們！
禮拜四早晨
聖經〈使徒雅各書第四章第六七八節〉
彼賜我莫大之恩、故曰、驕泰者上帝擯斥、卑遜者上帝賜恩、故當服上帝、攻魔鬼、則魔鬼離爾、親上帝、則上帝親爾、惡者盥手、疑者洗心、

禱告文
感謝全能全智全善、三位一體、永生之上帝、我等託爾浩大仁恩、保佑昨夜平安、今日又能見主之榮光、求主顯現真光、朗照我心、使我明正去偽、好善惡惡、勿從世俗邪端、勿起私心妄念、旣蒙爾矜憐我有罪奴僕、特賜耶穌降生救贖、賜以莫大之恩、惟願再賜聖神、感動我心、使我驕泰之心都化、勿被上帝所棄、又使我謙遜卑下、上帝必賜恩惠、所以我等、終日終夜、一時一刻、無不應當服事上帝、拒絕魔鬼、可使魔鬼遠離、不致害我靈魂、親近上帝、上帝見愛、惟望加我恩寵、盥濯從前爲惡之手、洗滌平時疑惑之心、懇求天父、更使我一心悔罪改過、篤實相信福音真理、勿至辜負主之恩德、勿至違逆主之誡命、蓋我在世爲人、正如迷路之羊、昏愚軟弱、並無善行好事、苟能回心轉意、無非蒙爾聖神恩賜、是以仰望我主慈惠、開明我心竅、保護我靈魂、使我等能知生前之樂短、死後之苦長、世上之榮虛、天國之福大、今我等懇切哀求、惟願吾主時常偕我、時常顧我、勿可棄絕我、爾乃我至慈天父、總要撫養教訓我等、使我等至終、皆能得主所許之永福、又求仁慈天父、凡有赤心禱告、虔誠事主之人、願爾無限仁恩、許其所望、或有不識主道、信從異端之輩、求主照以靈光、明亮其心、使其能辨是非、返邪歸正、或有自誇良善、不知真理之徒、求主俯賜聖神、變化其氣質、使其謙卑自下、共由義路、更求主、凡爲監督教師者、伏願加其信德、使其聖神充滿、智慧日增、幷求已蒙主恩、同會一體兄弟、願主賜其信德堅固、品行端方、皆能顯揚主之正道、勸化眾人、再求主、普賜天下萬國、君民康泰、上下和睦、五穀豐登、共樂太平、無論男女老幼、貴賤尊卑、莫不尊親至公上帝、誠信耶穌救贖恩典、並求使我父母兄弟、一家大小、今日俱克盡本職、謹守誡命、思念言語、與人交接、皆能遵依吾主聖善之旨、我之禱告懇求、全賴吾主耶穌基督鴻恩、啊們！
禮拜四晚刻
禱告文
至慈之大父、全能之上帝、造化天地萬物真主宰、我等蒙爾矜憐、降生救主耶穌、代贖我罪、俯賜聖神大德、開導我心、使我明白主之福音要道、恭敬爾無所不在上帝、願使我等信德堅固、望德不移、愛德愈熱、念爾鴻恩、鉻刻我心、凡遇危險患難之時、惟求吾主保全無害、或有哀悲痛苦之際、亦求吾主安慰我心、勿可厭我心志昏愚、多行不義、不加寬恕包容、亦勿責我不明新約福音、負主仁愛之德、卽不賜恩惠扶助、務祈賜下聖神、感化我等情性、洗滌我等衷腸、願使我一心順從主命、凡事皆合主旨、勿因循世俗邪風、勿放縱私慾妄行、拒絕魔鬼迷惑之誘、常感耶穌苦難之恩、蓋救主耶穌、實是至尊上帝之子、憐憫世人、自天降生、勸人悔過遷善、敬主愛人、代人受死、終乃復活升天、顯現榮華於世、其贖眾人之罪愆、獻己身爲活祭、其洗我等之汚穢、流寶血以更新、故我等若不感謝主恩、是非人矣、再不悔改己罪、更非人矣、我等蒙主如是恩典、救贖我等脫於律法、可得自由自在、復賜聖神扶助、可使我等更守新約之法、免此身後刑罰、是以我等、何敢忘主當年受死之苦、倘然再犯罪孽、正如惡人、重釘耶穌於十字架上、但我心常被世俗擾亂、私慾牽累、所以難免激動主怒、願主仁慈、恕我愚昧、若偶有小過微愆、未卽悔悟、求主格外賜恩、寬恕開導、使我速知悔改、望勿按爾律法、判斷我罪、亦勿照我罪惡、定議我刑、懇求天父、總要看吾主耶穌救贖功勞、饒赦我等萬重罪惡、是誠重生再造之恩、又求天父、賜聖神感化我心、使我能常念聖書救主之言曰、人愛我、必守我道、我父必愛之、今我卑微奴僕、仰望吾主下愛、使我等保守爾之真道、誠心爲耶穌門徒、更祈天父全能、加我力量、使我遵依正教規矩、信從聖書道理、都能誠實無偽、願在行爲之上、做出公道節制之事、可爲信德憑據、虔誠愛敬吾主於萬有之上、終身不懈、至於世末之日、得蒙收納、爲爾義子、永享天國榮華、又求爾全能上帝、速賜聖神、感化帝王官長、天下眾人、使其皆能欽崇爾天上永活上帝、記念吾主耶穌救贖之恩、棄絕異端邪教之術、又使其國泰民安、悔罪改過、尊德樂道、終得共登天國、又祈吾主、凡會中教師教友、幷我父母兄弟、以及一家老小、俱保佑其今夜平安、明日仍得受主恩庇、謹守主命、總總祈求、切望俯聽垂允、皆賴吾主耶穌基督之功、啊們！
禮拜五早晨
聖經〈使徒彼得前書第二章第二十四二十五節〉
身懸於木、爲我受刑、令我去惡遷善、蓋耶穌受鞭撲而醫爾、爾素如歧路之羊、今歸爾司牧監督、

禱告文
感謝吾主耶穌基督之父、爾誠萬王之王、萬主之主、我等昨夜若非爾之洪恩保佑、焉有今日生命、幸蒙主無窮仁愛、矜憐爾之愚蠢奴僕、赦我兇殘罪惡、勿曾立加刑罰、寬恕我等、可得安居吾主所造之世界爲人、又賜我等無極大恩、令我去惡從善、特使獨子耶穌降生救贖、身懸十字架上、爲我大罪、受此極刑、不顧生命、捨身而死、親嘗苦膽酸醋、皆爲我之嗜欲貪心、其被惡人恥辱唾面、皆爲我之戀慕世俗、其脅傍被刺、皆爲我之痴心妄想、其鞭笞痛打、皆爲我之過愛體面、故我今日仔細思念、當時彼拉多審判耶穌、並無一罪可定、可知耶穌一身受盡苦難、都是爲我一生罪孽深重、我是以痛悔自己從前罪惡、誠心感主無窮恩惠、望主仁慈、赦免我罪、更賜恩光、從天普照、明亮我心、矜憐我等、素如迷路之羊、今已歸於司牧監督、使得我等能彀盡心竭力、克治私慾、拒絕魔鬼、和睦會中兄弟、親愛天下眾人、惟求布衣菜飯、溫飽度日、不謀良田美屋、不慕權勢名聲、凡事願居人人之下、一心奉敬至尊天父、惟願至聖上帝、俯察我心、使我所望之福、勿爲世之頃刻榮華、念我所求之願、勿爲人間暫時快樂、惟以救主耶穌代贖苦難、是佩是服、能賜福音永活真理、銘刻在心、懇求吾主、再賜聖神、常居我心、保全我等德氣、扶助我等軟弱、使我無日不追悔從前罪孽、記念天父無限大德、倚賴耶穌救贖功勞、拯救我等靈魂、倖免地獄惡報、望得天國永福、又求全能上帝、至慈天父、惟願君王官長、普世眾人、皆得耶穌救贖鴻恩、並望會中教師教友、以及我父母妻子、兄弟姊妹、親戚朋友、凡已進教者、求主加其信德、未進教者、求主開其心目、使其皆能蒙主恩佑、今日賜其平安康泰、至於異日、共享天上無窮之福、以上所求所謝、皆賴吾主耶穌基督之功、啊們！
禮拜五晚刻
禱告文
全能全智之上帝、至仁至慈之天父、萬德萬福之主宰、念爾未造天地之先、福德榮光、包涵宇宙、旣造萬物之後、仁恩慈惠、普施世界、蓋爾創世之時、人心無有不善、皆能聽從上帝聖善之命、得享原始所許之福、豈知元祖被魔鬼誘惑、竟起私心、遂背主命、傳至後世、全然忘主生養慈恩、甚至犯主至善之旨、罪大惡極、將爾所賦純全德性、潔凈靈魂、觸染汚穢、不得上升天國、應該下受地獄報罰之苦、幸蒙爾之鴻恩大惠、矜憐我等罪人、救援我等生命、降生耶穌基督、代贖我等罪惡、受刑極苦、死於十字架上、使我等出死入生、是以我等痛悔自己罪惡、感謝天父慈恩、懇求吾主矜憐我愚昧軟弱、不能就爾真道、常被嗜欲纏繞、世俗牽累、惟願速賜聖神、感化我心、使我清潔良善、恩寵滿足、信德堅固、己蒙吾主見召、爲爾天國義民、又許我倚賴救主耶穌之血、滌除罪惡、豈可復蹈前愆、再做魔鬼奴僕、仁慈天父、爾旣肯賜我浩大恩惠、我等敢勿願受世上苦難、永守爾命、謹慎畏懼、奉事吾主至尊無對上帝、所以念爾愛子耶穌降生、爲我等之善牧、惟願時常照顧我等、引導我等迷路之羊、入羣歸隊、賜下聖神、牢作心錨、只望幔內永福、勿使再生妄念、捨生而就死地、今以我等生命、我等靈魂、託付吾父、我等志向、我等行爲、亦獻於爾前、求爾應許我等所託、受納我等所獻、念吾主耶穌有言曰、欲爲我徒、當克己負十字架以從、故我等望得永生、信從救主、獻上雙目、勿視非禮之色、專望上帝榮光、處處都有、獻上兩耳、勿聽淫亂之聲、恭聆天父誡命、念念不忘、獻上口舌心腸、勿出狂言誑話、勿存奸詐驕傲、惟有頌讚爾聖善至德、理會爾聖書要理、領受聖神感動、傅揚福音大道、如是、我等都仰望天父無窮仁愛、倚賴耶穌救贖功勞、爲其真實門徒、免我身後永遠刑罰、得享吾主所許新約之福、再求吾主、振興各處公會、使得教化廣行、普天下君王百姓、都能受爾深恩、更念常賜聖神、保佑教師、並諸信道之輩、加其力量、固其信德、使其言行相符、循規蹈矩、可使教外之人、都能讚揚崇奉吾主聖教、又求賜我一家老小、今夜勿遭患難、都能蒙主恩庇平安、今我一切禱告、皆賴吾主耶穌基督之功、啊們！
禮拜六早晨
聖經〈保羅達羅馬人書第十四章第七八九節〉
吾人無爲己而生、亦無爲己而死、蓋生爲主、死亦爲主也、故或生或死、莫非屬主、基督死而復生、爲生者死者之主、

禱告文
感謝賞罰普世生民之大父、掌管天地萬物之主宰、我等昨夜蒙爾恩佑平康、今日再求賜恩扶助、想我等自出母胎、一生所得之好處、一切所有之物件、以及喫食穿衣、都是從天父恩賜而來、故我等在世爲人、生死存亡、莫非屬主之命、凡百理所當死、不可爲己而貪生怕死、理不當死、不可爲己而輕身致命、隨機應變、度理揆情、務要做盡生死爲主之定命、今吾主耶穌基督、死而復生、特爲生者死者之主、所以我等追念耶穌在世、是全遵天父之旨意、捨己生命、贖我罪惡、救我等永存不朽之靈魂、仰望吾主哀憐眷顧、譬如葡萄樹枝、移接我等惡樹枝上、能使本性改換、更結善菓、所以我等、不但痛悔前非、求主赦免、又懇俯賜鴻恩、降下聖神、感化我心、使我能克治私慾、戰勝魔鬼、改去不義不潔之言行、離開最惡最毒之風俗、惟願自今而後、我等皆能品行端正、心氣和平、敬遵福音真道之訓、篤信耶穌流血之恩、凡遇艱苦患難之事、不變志向、學習古昔使徒先知、效法耶穌之榜樣、謙遜忍耐、克己復禮、欽敬爾天父、保守基督之誡命、仁愛眾人、和睦同會之兄弟、一生謹慎不怠、終勿半途而廢、至於身後、得享主所許天國永福、又求上帝、願賜鴻恩大惠、照臨普世之人、無論富貴貧賤、使其都能感謝天父生養保全之德、盡信耶穌降世救贖之功、畏懼幽暗永苦之報罰、勤求光明常生之福祉、託賴仁慈、使其有正直公道行爲、奉獻至尊天父、勿存奸刁邪僻心腸、陷害同類世人、又凡有患難者、求主救援、困苦者、求主扶助、疾病者、求主免其痛苦、貧窮者、求主賜其衣食飽煖、有餘者、求主使其樂善好施、又求凡天下君民人等、會中教師教友、並我父母妻子、親友恩人、求主保佑其身體、清潔其靈魂、使其一生康健、竭力行主所悅之善事、惟願得主所許之永福、今我總總所求所禱、俱賴吾主耶穌基督之功勞、啊們！
禮拜六晚刻
禱告文
至聖至善、至公至義、至威至嚴、全能上帝、萬有主宰、永活天爺、我等理當全心奉敬、誠意崇拜、蒙爾鴻恩、降生耶穌爲救世主、賜下聖神爲保惠師、收牧我等迷路之羊、開導我等愚蒙之僕、我等敢不切心感謝、虔誠禱告、今夜乃禮拜第六日、一期已滿、明日又是禮拜聖日、追念我七日之內、於欽敬上帝、聽講道理之際、恐有褻瀆冒犯、忽畧懈怠等情、或在言語視聽、思念行爲之中、亦恐有邪妄汚穢、非義非禮之心、人雖不知、主必明鑒、總總罪惡、惟祈天父格外恩賜、寬免赦宥我等、仔細省察、痛心悔改、因我天父、旣經賜下無窮慈愛、特使愛子耶穌降生、捨身流血、釘在十字架上、只爲救贖我等罪惡、甘心受此大苦大難、是以普世之人、無分貴賤尊卑、男女老少、誠能痛悔前愆、棄舊換新、賴其功勞、可得永生之福、稱爲天國之民、故我等跪伏爾前、求懇吾主、勿定我莫大之罪、願赦我無窮之惡、勿以我之負恩而動大怒、勿以我之違命而加嚴刑、總爲救主耶穌之功、使我等脫免永苦、全能上帝、爾乃威嚴顯赫之主、我乃卑微柔弱奴僕、何敢來爾臺前、任性祈求、何敢與爾相對、多言禱告、惟願天父慈愛寬恕、倘我篤信福音道理、求爾容受收納、又祈卽賜聖神偕我、保護我生命、使我自今而後、小心誠意、謹守上帝誡命、受苦忍難、尊奉耶穌聖教、勿至再犯罪愆、身後靈魂、免遭永苦、賴主洪恩、得升天國、大哉上帝、聖哉天父、爾乃萬物之主、萬民之父、嘗發慈悲、救援我等、今日更求主賜鴻恩、俯聽我禱、惟降下聖神、感化普世人心、使其信從上帝恩道、遵守耶穌福音、上自君王官長、下至庶民百姓、莫不節義善良、同歸正理、蒙主恩寵、賜其國家平安、財物豐盛、人心和睦、戰鬥不興、凡有疾病患難、以及窮苦之人、求主使其轉禍爲福、康泰安寧、再求吾主全能、保佑各會監督教師、並諸信道兄弟、使其皆能保全聖教聖業、傳播福音道理、各盡本職、各守己業、更求天父加恩、庇佑我等一家之中、父母妻子、兄弟姊妹、使其今夜身體安康、思念清潔、明日虔誠、同拜吾父上帝、敬守所定安息日期、至終、得同享主所許天國永福、以上所求、全賴救主耶穌基督功勞、啊們！
